
〈駞下打殺冏既不能嘉豹之策遂納乂言乃奏豹曰臣忿姦凶肆逆皇祚顛墜與成都長沙新野共興義兵安復社稷唯欲勠力皇家與親親宗室〉

〈腹心從事此臣夙夜自誓無負神明而主簿王豹比有白事敢造異端謂臣忝備宰相必遘危害慮在一旦不祥之聲可蹻足而待欲臣與成都分〉

〈陝爲伯。盡出蕃王上誣聖朝鑒御之威下長妖惑疑阻衆心噂𠴲背憎巧賣兩端訕上謗下讒内間外遘惡導姦坐生猜嫌昔孔丘匡魯。乃誅少正〉

〈子産相鄭先戮鄧析誠以交亂名實若趙高詭怪之類也。豹爲臣不忠。不順不義輙敕都街考竟以明邪正豹將死曰懸吾頭大司馬門見兵之攻〉

〈齊也。衆庶之俄而問敗。楊正𢖍音義呼噏許及反圻渠希反蹻足許慎云舉足。小高也音矯訕所晏反〉

王育〈晉書忠義傳育字伯春京兆人也少孤貧。爲人傭牧羊。每過小學必歔欷𣴑涕時有暇即折蒲學書忘而失羊爲羊主所責育〉

〈將鬻巳以償之同郡許子章敏達之士也聞而嘉之代育償羊給其衣食使與子同學遂愽通經史身長八尺餘鬚長三尺容貌絶異音聲動人子〉

〈章以兄之子妻之爲立别宅分之資業育受之無愧色。然行巳任。性頗不偶俗妻䘮弔之者不過四五人。然皆鄉閭名士太守杜宣命爲主簿。俄而〉

〈宣左遷萬年令杜令王攸詣宣。宣不迎之。攸怒曰卿徃爲二千石吾所敬也。今吾儕耳何故不見迎。欲以小雀遇我使我畏死鷂乎育執刀叱攸曰〉

〈君辱臣死自昔而然。我府君以非罪黜降如日月之蝕。耳小縣令敢輕辱吾君。汝謂吾刀鈍邪敢如是乎前將殺之宣懼跣下抱育乃止自此知名〉

〈司徒王渾辟爲掾除南武陽令爲政清約宿盗逃奔他郡。遷并州督護成都王穎在鄴。又以育爲振武將軍劉元海之爲北單于。育說穎曰元海今〉

〈去育請爲殿下促之不然懼不至也穎然之以育爲破虜將軍元海遂拘之其後以爲大傳楊正衡音義鬻音育儻常亮死鷂戈癸反〉

王諒〈晉書忠義傳諒。字㓜成丹陽人也少有幹略爲三敦所擢參其府事稍遷武昌太守初新昌太守梁碩專威交土迎立陶咸爲〉

〈刺史。咸卒王敦以王機爲刺史碩發兵距機自領交趾太守乃迎前刺史脩則子湛行州事永興三年。敦以諒爲交州刺史諒將之任敦謂曰脩湛〉

〈梁碩皆國賊也𡖖至便收斬之諒既到境湛退還九真廣州刺史陶侃遣人誘湛來詣諒所諒敕從人不得入閤既前執之碩時在坐曰湛故州將〉


〈之子有罪可遣不足殺也諒曰是君義故無豫我事即斬之碩怒而出諒陰謀誅碩使客刺之弗剋遂率衆圍諒於龍編陶侃遣軍救之未至而諒〉

